
Մարզպետարանի ընտանիքի, կանանց և երեխաների իրավունքների 

պաշտպանության բաժինը 2021 թվականին իրականացրել է բաժնի կանոնադրական 

խնդիրներից բխող, ինչպես նաև օրվա հրամայականից ելնելով՝ բազմաթիվ 

գործառույթներ։ 

 Երկու պետական գիշերօթիկներից ընտանիքների հետ վերամիավորված 130 

երեխաների 71 ընտանիքի հետ կազմված անհատական միջամտության պլաններից 

51-ը փակված են, ինչը նշանակում է, որ հաստատությունից դուրս գրման պահին 

ընտանիքի հետ վերամիավորման համար առկա խնդիրները ստացել են լուծումներ։ 

Իհարկե կան ընտանիքներ /թվով 7/, որտեղ նոր խնդիրներ են առաջացել։ 

Մարզպետարանը այդ մասին տեղեկացրել է ՄՍԾ տարածքային կենտրոններին՝ 

ընտանիքներին ուշադրության կենտրոնում պահելու և անհրաժեշտ ծրագրերում 

ընդգրկելու նպատակով։ 

2021 թվականի ընթացքում, բաժինը հրավիրյալ բազմամասնագիտական 

թիմով, կազմակերպել և իրականացրել է 104 դեպքի լայնաֆորմատ քննարկում։ Եղել 

են դեպքեր, որոնց քննարկումները ունեցել են փուլային բնույթ։ 

Բաժնի մասնագետները իրականացրել են տունայց՝ կյանքի դժվարին 

իրավիճակում հայտնված 41 ընտանիքում։ 

Բաժինը կազմակերպել և համակարգել է <<Թռչունյան տուն>> 

հաստատությունից ընտանիք վերադարձած երեխաների կարիքների խորքային 

գնահատում՝ ԽՀՀ-ների, ՄՍԾ/ՏԿ-ների և Վորլդ Վիժն ԲՀԿ-ի մասնագետների 

մասնակցությամբ։ Գնահատվել է 20 ընտանիք, բացահայտված խնդիրները 

ներկայացվել են ՀՀ աշխատանքի և սոցիալական հարցերի նախարարություն։ 

ՀՀ կառավարության 2020 թվականի նոյեմբերի 26-ի թիվ 1878-Ն որոշմամբ ՀՀ 

Շիրակի մարզում ստեղծվել է <<Շիրակի մարզի երեխայի և ընտանիքի աջակցության 

կենտրոն>> ՊՈԱԿ-ը՝ երկու բաղադրիչով․  ցերեկային՝  100 և շուրջօրյա 60 երեխայի 

համար։ 2021 թվականի հունիսի 1-ից կենտրոնը սկսել է աշխատանքները և 

ճգնաժամային իրավիճակում հայտնված երեխաներ է ընդունում Հայաստանի բոլոր 

մարզերից։ Տարվա ընթացքում, բաժնի միջնորդությամբ, ՀՀ Շիրակի մարզից  կենտրոն 

է ուղղորդվել 9 երեխա։  



6 երեխա դուրս է գրվել բնակչության սոցիալական պաշտպանության  նախկին 

հաստատությունից /բարձր ռիսկայնություն ունեցող, ծնողների պնդմամբ/։ Նրանցից 

4-ը վերադարձել են <<Շիրակի մարզի երեխայի և ընտանիքի աջակցության 

կենտրոն>> ՊՈԱԿ՝ ճգնաժամային իրավիճակներով պայմանավորված։ 

Տարածքային հաշվառման է վերցվել և ուղարկվել կենտրոնացված հաշվառման 

առանց ծնողական խնամքի մնացած 12 երեխայի անձնական գործ։  

3 երեխա տեղավորվել է բնակչության սոցիալական պաշտպանության 

շուրջօրյա խնամք իրականացնող հաստատություն։  

Հաշվառվել է 16 որդեգրողի թեկնածու, և որդեգրման ենթակա 2 երեխա։ 

Տվյալները մուտքագրվել են <<Նորք>> տեղեկատվավերլուծական համակարգի 

<<Մանուկ>> ենթահամակարգ։ Որդեգրողի թեկնածուների համար, համակարգից 

երեխա ընտրելու նպատակով, ամսեկան կտրվածքով, ընթերցվել է որդեգրման 

ենթակա երեխաների շտեմարանը։ Ընտրված երեխաների հետ համադրում 

իրականացնելու նպատակով գրություններ են ուղարկվել ՀՀ պետական լիազոր 

մարմնին։ 

2021 թվականին հաշվառվել է խնամատար ծնող դառնալու ցանկություն 

հայտնած 3 քաղաքացի։ 

Տարվա ընթացքում բացահայտվել է հանրակրթությունից դուրս մնացած 44 

երեխա, իրականացված աշխատանքների արդյունքում 26 երեխա վերադարձել է 

հանրակրթություն։ 5 երեխայի ծնող բաժնում հայտարարություն է գրել դպրոց 

չհաճախելու պատճառների վերաբերյալ, 2 երեխա մեկնել է ՌԴ։ 

Կրթության առանձնահատուկ պայմանի կարիք ունեցող 275 երեխայի, 

տարածքային մանկավարժահոգեբանական աջակցության կենտրոնների կողմից 

տրված եզրակացությունների հիման վրա, տրամադրվել է վկայագիր։ 

Հայտնաբերվել է ծննդյան վկայական չունեցող 5 երեխա, որոնցից 3-ի ծնունդը 

ստացել է պետական գրանցում, նրանք արդեն ունեն ծննդյան վկայականներ, իսկ 2-ի 

համար աշխատանքները շարունակվում են <<Առաքելություն Հայաստանի>> ԲՀԿ-ի 

հետ համագործակցությամբ։ 

Բաժնի մասնագետները մասնակցել են մարզի համայնքների 

խնամակալության և հոգաբարձության հանձնաժողովների 20 նիստի։ Բոլոր 

համայնքների հանձնաժողովներին տրամադրվել են մեթոդական աջակցություն և 

իրավաբանական խորհրդատվություն։ 

Տարվա ընթացքում տարաբնույթ խնդիրներով բաժին է դիմել 307 քաղաքացի, 

նրանց կողմից վեր հանված խնդիրներին, օրենքով սահմանված կարգով, բաժնի 

լիազորությունների շրջանակում, տրամադրվել են մասնագիտական 



խորհրդատվություններ, ինչպես նաև արվել են ուղղորդումներ այլ 

կազմակերպություններ՝ աջակցություններ կամ ծառայություններ ստանալու 

նպատակով։ 

Բաժնի մասնագետները վերահսկել են <<Նորք>> տեղեկատվավերլուծական 

համակարգի կյանքի դժվարին իրավիճակում հայտնված երեխաների <<Մանուկ>> 

տեղեկատվական ենթահամակարգում օգտվողների աշխատանքը, թարմացրել 

համակարգում եղած տվյալները, կատարել անձնական տվյալների համադրում, 

մուտքագրել 314 երեխայի գործ։ 

Բաժինը սերտ փոխգործակցել է ՀՀ Շիրակի մարզի ոստիկանության ԸԲԿ և ԱԳ 

բաժանմունքների հետ, իրականացրել կանխարգելիչ տարաբնույթ աշխատանքներ 

ինչպես ՀՀ Շիրակի մարզի դատախազության ծրագրով նախատեսված, այնպես էլ 

քաղաքացիական հասարակության ներկայացուցիչների հետ համագործակցությամբ։ 

Բաժնի մասնագետները ՀՀ Շիրակի մարզային քննչական կոմիտեում, ՀՀ Շիրակի 

մարզի ընդհանուր իրավասության առաջին ատյանի դատարանում, ՀՀ Հարկադիր 

կատարումն ապահովող ծառայության Շիրակի մարզային բաժնում մասնակցել են 

քրեական և քաղաքացիական  գործերում ներգրավված անչափահասների 

իրավունքների և շահերի պաշտպանությանը, պրոբացիոն ծառայության հետ 

համատեղ պայմանական պատիժը կրող անչափահասների վերականգնողական 

ծրագրերի իրականացմանը։ Բաժինը կազմակերպել է ՀՀ Շիրակի մարզի 

դատախազության միջնորդագրի քննարկում՝ երեխաների հիմնախնդիրներով 

զբաղվող մարզում գործող բոլոր կառույցների և կազմակերպությունների 

մասնակցությամբ։  

Հակասոցիալական վարքագիծ դրսևորած, բռնության ենթարկված, ինչպես 

նաև տարիքային զարգացման խնդիրներ ունեցող երեխաները, ծնողները և կանայք 

ուղղորդվել են <<Արևամանուկ>> հոգեբանասոցիալական աջակցության հիմնադրամ։ 

Բաժինը տարվա ընթացքում մի քանի անգամ մասնակցել է ՀՀ աշխատանքի և 

սոցիալական հարցերի նախարարության և ՅՈՒՆԻՍԵՖ-ի հայաստանյան 

գրասենյակի կողմից կազմակերպած «Հայաստանի Հանրապետության ընտանեկան 

օրենսգրքում փոփոխություններ և լրացումներ իրականացնելու մասին», 

«Լիցենզավորման մասին Հայաստանի Հանրապետության օրենքում լրացում 

կատարելու մասին», «Քաղաքացիական դատավարության օրենսգրքում 

փոփոխություններ և լրացումներ կատարելու մասին» ՀՀ օրենքների նախագծերի 

հանրային քննարկումներին, ներկայացրել առաջարկություններ։ 

Բաժինը, անհրաժեշտությունից ելնելով, կազմակերպել է տարբեր 

միջոցառումներ՝ /Արցախի Հանրապետությունից տեղահանված բնակիչների 

հիմնախնդիրներ, գործընկեր կազմակերպությունների հետ աշխատանքների 

պլանավորում, նորաստեղծ ՄՍԾ տարածքային կենտրոնների հետ համատեղ 



աշխատանքների   ներդաշնակեցում/, ինչպես նաև ՀՀ տարածքային կառավարման և 

ենթակառուցվածքների նախարարության հանձնարարությամբ աջակցել է տարբեր 

միջազգային կազմակերպությունների կողմից իրականացվող ծրագրերին։ 

 

ԸՆՏԱՆԻՔԻ, ԿԱՆԱՆՑ ԵՎ ԵՐԵԽԱՆԵՐԻ 

ԻՐԱՎՈՒՆՔՆԵՐԻ ՊԱՇՏՊԱՆՈՒԹՅԱՆ ԲԱԺՆԻ ՊԵՏ 

         Լ․  ԳՈՐԳԻՆՅԱՆ 

29․ 12․ 2021թ․  

  

 

 


